
1 Korintiërs 13
Tema: die allerbeste genadegawe hou vir ewig, kan nie gedoen word nie, kan net gevolg, geglo en geëer word.

Lees 1 Korintiërs 12:31-13:13
Wanneer laas het jy ŉ preek uit hierdie teks gehoor?
Waarskynlik by die skool omdat dit ŉ onderwyser se gunsteling teks is, of by ŉ troue, want dit is mos die teks oor liefde, en om te trou gaan tog oor liefde.
As jy egter die agtergrond van hierdie brief ingedagte hou, dan besef jy dat dit waarvan Paulus hier praat, baie dieper sny as ŉ paar praktiese wenke oor hoe die liefde tussen ŉ man en vrou of maats in die klaskamer behoort te lyk.

Geliefde ons kom nou al ŉ hele entjie ver met die minder maklike brief van 1 Korintiërs.
Miskien het dit vir jou ook soos vir my diep gegryp, want al is dit nie maklike sake waaroor Paulus hier skryf nie, raak dit die kern van ons elkeen se lewe voor God, maar ook die kern van gemeente-wees aan.

Veral vanaf hoofstuk 8 begin Paulus opbou om ons te leer oor wat ware aanbidding behels.
Hy waarsku baie sterk teen die eie ek, dat elkeen maar doen soos wat hy of sy wil omdat hulle voel dat hulle geestelik optree.
Elkeen moet sy plek ken, en alles moet tot opbou van die hele gemeente wees.
So het ons uit hoofstuk 12 gehoor van die genadegawes wat die Gees gee, dat dit nie tot voordeel van die individu nie, maar juis tot voordeel van die hele gemeente gegee is.
Net so ook met die fisiese gawes wat God in sy liggaam, die kerk, gee.
Ons het geleer dat daar ŉ heerlike verskeidenheid van gawes binne die eenheid van die kerk is.
Niemand mag hom of haar eenkant hou met hulle gawes nie, nee Paulus roep ons daartoe op dat elkeen aktief moet wees met hul gawes, soos die Gees dit gee.
Hoofstuk 12 eindig met hierdie interessante gedagte:
“Lê julle toe op die beste genadegawes.”

Wat Paulus dus tot nou toe gesê het is alles dinge wat onder gelowiges behoort gedoen te word.
Dis goeie dinge, en deel van ons gehoorsaamheid aan God.
Maar wat ons moet onthou is dat Paulus wil regstel wat fout gegaan het met die Korintiërs se verstaan van wat dit is om gees vervuld te wees.

Die lys gawes wat hy opgenoem het is inderdaad goeie goed om te doen, maar nou gaan hy vir hulle sê wat die allerbeste is.
Allerbeste = sonder vergelyking, met geen gelyke nie, kop en skouers bo die res.
Liefde!

Paulus begin sy verduideliking van hierdie gawe wat beter as enige iets anders is, met drie voorwaardes.
Die 3 sake en veral die volgorde waarin hy dit stel sou die Korintiërs laat regop sit en dalk ongemaklik laat rondskuif terwyl dit voorgelees word.
Hy verwys na van die genadegawes waarvoor hy homself nou net beywer het as dat hulle goed is, maar wat in elke geval sonder die liefde absoluut waardeloos is.
Hy begin by die ding wat die grootste probleme veroorsaak het naamlik praat in tale:
Al kan ek fantasties met mense en selfs met engele kommunikeer, maar ek het nie liefde nie, dan raas ek net!
As hy hier praat van ŉ simbaal en klinkende metaal, dan verwys hy spesifiek na die heidense optogte deur die strate van Korinte waartydens hulle ŉ geweldige kabaal opgeskop het om vir die gode en die mense te demonstreer dat hulle gedien word en nou aandag moet gee.
So ‘n demonstrasie is dus nie sonder vergelyking nie, want dit lyk niks anders as die heidene se leë, betekenislose geraas nie.

In vers 2 praat hy oor die mooi gawe van profesie, prediking en geloof.
Hy lê nogal 3 keer klem daarom dat selfs al het ek ALLES daarvan, sou dit moontlik wees, maar ek het nie liefde nie, dan is ek voor God soos niks.
Mens dink hier aan die woorde van Jesus wat in Matteus 17:20 vir sy dissipels sê: 
“Dit verseker Ek julle: As julle maar geloof het so groot soos ‘n mosterdsaadjie, sal julle vir hierdie berg sê: ‘Gaan staan daar anderkant!’ en hy sal gaan.”
	Selfs al het ek so baie geloof, maar ek het nie liefde nie, is ek niks voor God nie.

In vers 3 praat hy van totale opoffering van aardse goed en selfs my eie liggaam.
As ek nie liefde het nie, baat dit niks, dit bring GEEN voordeel nie!
Weer dink mens aan Jesus se woorde, die keer aan die ryk jongman in Matteus 19:21:
“21Jesus het hom geantwoord: “As jy volmaak wil wees, gaan verkoop jou besittings en gee die geld vir die armes, en jy sal ’n skat in die hemel hê. Kom dan terug en volg My.”

Hoe moet ons dan nou hierdie voorwaardes verstaan?
Selfs Jesus sê dat om alles te verkoop en weg te gee ŉ goeie ding is. Ja, soos ons reeds gesê het, beaam Paulus dit ook as goed.
Tog noem hy dit waardeloos as die een wat dit doen nie liefde het nie.
Let ook mooi op dat Paulus nie hier sê dat hulle dit met die regte gesindheid moet doen nie, m.a.w. dat die gevoel of emosie van liefde hulle motivering moet wees nie.
	Nee, hy bedoel hulle “het” of “besit” dit nie. 
	Dalk anders gesê: lief “het” hulle nie, hulle is nie in liefde se besit nie.
Hoe weet ons dit?
Want in vers 4 beskryf Paulus liefde, en let mooi op, hy beskryf nie ŉ emosie of ŉ gevoel of ŉ daad nie, hy beskryf die liefde soos jy ŉ persoon sou beskryf!
Hy skryf dit so, dat dit nie net mooi dinge is wat Hy doen nie, maar dat dit deel van sy wese is: Hy is geduld en vriendelikheid!
Dink gou saam met my: is dit ek en jy? Kan ek selfs op my beste dag sê dat ek geduld en vriendelikheid verpersoonlik, selfs as ek my verantwoordelikheid as deel van die liggaam nakom?
Paulus verduidelik ook nou wat liede nie is nie:
Nie jaloers nie, nie grootpraterig nie, nie hoogmoedig nie.
Die lys gaan dan oor na maniere van optree:
Nie onwelvoeglik nie = nie goor, kwetsend of grof nie.
Soek nie eie belang nie = fokus nie op self nie, maar op ander.
Nie liggeraak nie = fyngevoelig, humeurig.
Hou nie boek van die kwaad nie.
Raak nie bly as dit met iemand anders sleg gaan nie.

Hierdie lys van dinge wat liefde nie is nie, sou die Korintiërs geskok het, want dis alles dinge wat Paulus reeds van hoofstuk 1 af vir hulle uitwys as dinge wat hulle goedpraat onder die dekmantel van sogenaamde verhewe spiritualiteit.

En as ek en jy vanoggend daarna luister, wat doen dit aan ons?
In selfondersoek moet ek erken, ek dink dikwels dat liefde maar net iets is wat ek voel of doen.
Ons probleem is dat ons ook vasgevang is in ŉ soort van “karma” denke.
As ek die goeie goed doen wat die Bybel sê, of wat ek op my hart voel druk, dan is ek ŉ goeie mens, en dan is ek iemand met wie God rekening sal hou.
Hoe dikwels is my antwoord as iemand my na my geloof vra: Ek probeer goed lewe, ek probeer reg doen.
Hierdie woorde van Paulus behoort ons ook te skok soos dit sekerlik die Korintiërs geskok het.
Al doen ek al hierdie goed, maar ek het nie liefde nie, is ek NIKS!

Maar wat dan nou?
Henning, waar is die hoop in vandag se preek?!
Ons kry dit in die draaipunt aan die einde van vers 6: die liefde verheug hom oor die waarheid!
Ons hoop lê in die waarheid!
	Kan jy al agterkom watter persoon Paulus hier beskryf?
	Wie ken ons wat liefde verpersoonlik?
Wat altyd geduldig en vriendelik is, nooit afgunstig nie, net die waarheid praat, nooit hoogmoedig is nie maar nederig in alles, net die belange van ander soek?
Wie ken ons wat nie boek hou van die kwaad nie?
Dit kan mos net een Iemand wees? Iemand wat kop en skouers uitstaan, wat onvergelykbaar is, ja wat die allerbeste gawe en geskenk is?
Dit kan net ons Here Jesus wees.
Hy bedek alles, glo alles, hoop alles, verdra alles.
Mense wat Hom het, mense wat sy liefde het, beskerm alles, se geloof droog nie op nie, hou aan hoop al lyk dit hoe donker, en hulle verdra alles.
Kortom: wie die Liefde het, sien kans vir alles! Niks kan die Liefde wat ons het, oorweldig nie!

En nou wil Paulus ons dwing om ten diepste te besef wat dit beteken om nie net liefde as motivering te hê nie, maar as die middelpunt van my bestaan!
Dink groter! Dink verder! Waarheen is jy op pad? Waarvoor leef jy?
Alles gaan vergaan: die gawe van profesie, van preek, van tale en klanke, selfs van kennis!
	Dit gaan nie hou nie.
Paulus sê nie dat hierdie dinge onbelangrik is nie, maar dit is tydelike dinge, dit gaan uitgedien raak, want volgens vers 9 ken en profeteer ons net gedeeltelik.
Ons ken en praat oor dinge waarvan ons nog nie als verstaan nie, en ons probeer dit toepas vir hierdie tydelike lewe.
Maar ons leef tog nie vir hier nie doen ons? Ons ken, en preek, en doen, en gee nie weg omdat ons hier iets beter verwag nie, nie waar nie?
Ons weet mos dat die volledige kom, die tyd waarin kennis en preek en gee en selfs geloof en hoop nie meer nodig gaan wees nie.
Ons weet dat Jesus se liefde ons deel maak van iets wat volledig is.
Juis daarom roep Paulus die Korintiërs en ons op tot geestelike volwassenheid in vers 11.
Ons moet klaar maak met die dinge van ŉ kind, ons moet ook ophou om te praat soos geestelike kinders.
Ek moet ophou om te redeneer dat as ek ŉ klomp mooi goed vir God in die kerk doen dat Hy darem tevrede sal wees met my.
	Dit is self gesentreerd en geestelike kinderagtigheid!
		Nie harder probeer nie, nie nog goed doen nie!
		Nee meer van Jesus! Meer van Hom as die bron van Liefde!
Wanneer Liefde my het, praat ek, dink ek, redeneer ek en doen ek soos Hy!
Al verstaan ek nie alles nie, deurdat ek hierdie liefde van Jesus ken en ervaar, weet ek dat ek eendag ten volle sal verstaan.

Geliefde, is jy bereid om nou al jou hele menswees op Jesus Christus te fokus en om aan Hom vas te gryp sodat ek hierdie liefde kan hê, en sodat dit my kan hê en besit?

Vanoggend bou die liefde ons op, want dit kom nie in kennis, en in reëls of wette na ons toe nie, maar as ŉ persoon.
Ons het die voorreg om die bewys daarvan met mekaar te deel as ons die Heilige Nagmaal vier.
Liefde nooi ons om deur brood en wyn te besef dat Hy onvergelykbaar die allerbeste gawe is. Hy het Homself gegee, sodat ons deel kan hê aan iets wat hou, iets wat nie sal vergaan nie.

Geliefdes, liefde is nie in die eerste plek iets wat ons motiveer om reg te doen nie.
Liefde is in die eerste plek die karakter van my Redder Jesus Christus.
Maar omdat Hy my het, omdat ek daardeur besef dat ek deur hierdie liefde in die Koninkryk van die Hemel in gepluk word, daarom bepaal dit alles wat ek doen.
Hy bepaal alles wat ek doen!
Of ek profeteer, of kennis opdoen, of kommunikeer, of goeie werke doen en myself opoffer – ek doen dit omdat ek liefde het, en omdat Liefde my het.
Mag dit ons aanbidding vanoggend verder inspireer, tot opbou en voordeel van die hele gemeente.
